
Sidang Jumaat yang dirahmati Allah,

Marilah kita bertakwa kepada Allah s.w.t. Tunaikanlah segala perintah-Nya. Hindarilah segala tegahan-Nya. Pastikanlah iman sentiasa diperkukuh dengan amal kebajikan sebagai satu tanggungjawab bagi seorang Muslim, yang sentiasa bersikap benar dan jujur dalam kehidupannya.

Sidang Jumaat yang dirahmati Allah sekalian,

Bermula pada minggu ini, kandungan khutbah akan menyentuh kisah-kisah teladan yang terdapat dalam Al-Quran dan sunnah Rasulullah s.a.w., agar kita dapat beroleh iktibar dan manfaat darinya. 

Saudaraku sekalian,

Salah satu kisah teladan yang dapat diambil iktibar di sebalik nya ialah peristiwa Israk dan Mikraj. Ia merupakan satu peristiwa agung yang dikurniaan Allah s.w.t. kepada Rasulullah s.a.w. 

Peristiwa ini menjadi amat bermakna dan sungguh istimewa buat Baginda s.a.w., lebih-lebih lagi Baginda s.a.w. ketika itu baru sahaja kehilangan dua insan tercinta yang sering membantu perjuangan Rasulullah s.a.w., iaitu isterinya Khadijah r.a. bapa saudaranya Abu Talib. Ianya juga berlaku selepas peristiwa penolakan dakwah Baginda s.a.w. oleh pendudukTaif.  

Peristiwa yang sungguh istimewa ini, perlu kita hayati kebenarannya dan diambil pengajaran darinya. Firman Allah s.w.t. dalam surah al-Israa’ ayat 1:

Ertinya: “Maha suci Allah yang telah menjalankan hamba-Nya pada waktu malam dari Masjid Al-Haram ke Masjid Al-Aqsa yang Kami berkati sekelilingnya, untuk memperlihatkan kepadanya tanda-tanda Kami. Sesungguhnya Allah Yang Maha Mendengar, lagi Maha Melihat.”
Sidang Jumaat yang dirahmati Allah,

Pada peristiwa Israk dan Mikraj ini juga, telah menyaksikan seorang insan yang amat berjasa kepada Islam dan amat dikasihi oleh Baginda s.a.w. Insan yang membenarkan segala kata-kata yang disampaikan Baginda s.a.w. Insan tersebut ialah ‘Abdullah Bin Abi Quhafah atau lebih dikenali sebagai Sayyidina Abu Bakar As-Siddiq r.a.  

Disebutkan dalam kitab Al-Israa’ Wa al-Mi’raj karangan Imam al-Suyuti, di antara sebab Sayyidina Abu Bakar digelar sebagai ‘As-Siddiq’ (yang membenarkan), ialah kerana kepercayaannya yang tidak berbelah bahagi pada kebenaran  peristiwa Israk dan Mikraj.  

Keyakinan yang utuh ini tetap dipertahankan, walaupun ketika berdepan dengan sekitaran yang sangat mencabar.  Ini memandangkan ‘Israk Mikraj’ merupakan peristiwa yang sangat luar biasa dan sukar dibayangkan oleh akal bagi masyarakat pada ketika itu, namun ia  sedikitpun tidak menjejas keimanan dan kepercayaan Sayyidina Abu Bakar As-Siddiq r.a. terhadap Rasulullah s.a.w. 

Saudaraku,

Tidakkah kita kagum betapa tingginya nilai keimanan Abu Bakar As-Siddiq r.a. terhadap Allah s.w.t. dan kepada kenabian Baginda s.a.w. Tatkala kaumnya sendiri mendustakan dan mentertawakan dakwaan Baginda s.a.w., Abu Bakar tetap kekal dengan prinsipnya dan pegangannya,  malahan keimanannya semakin kukuh selepas peristiwa Israk dan Mikraj. 

Berdasarkan peristiwa yang cukup bersejarah ini, terdapat dua pengajaran yang dapat kita peroleh iktibar darinya. Antaranya: 

Pertama - Prinsip keislaman yang teguh dan keimanan yang utuh walau berdepan dengan segala cabaran.

Kehidupan dalam persekitaran yang moden dan penuh dengan kemajuan, memerlukan seorang Muslim itu mempunyai bekalan keimanan yang mantap dan prinsip yang kukuh, agar ia tidak mudah terjerumus dan terpengaruh dengan sekitaran yang kurang sihat, walau di mana ia berada. Sabda Nabi s.a.w. yang bermaksud:

“Janganlah seseorang daripada kamu bersikap ikut-ikutan seraya berkata: Aku bergantung kepada orang ramai. Sekiranya orang ramai baik, aku akan jadi baik dan sekiranya mereka tidak baik, aku akan jadi tidak baik. Tetapi hendaklah kamu teguhkan pendirian kamu. Sekiranya orang ramai baik, kamu akan jadi baik. Dan sekiranya mereka tidak baik, maka kamu perbaikilah mereka” Hadith riwayat Imam Tirmidzi. 
Kedua - Mendampingi orang-orang yang soleh lagi bertakwa.

Pendampingan dengan teman yang baik lagi bertakwa juga dapat memainkan peranan bagi membantu mendekatkan diri kepada Allah s.w.t. Lihat sahaja keimanan dan ketakwaan Abu Bakar r.a., ia adalah hasil perdampingan beliau dengan Rasulullah s.a.w. 

Ingatilah pesanan Baginda s.a.w.: 

Ertinya: “Seseorang itu berada pada agama temannya, maka lihatlah seseorang di antara kamu, siapakah yang menjadi teman rapatnya.” Hadith riwayat Abu Daud.

Dari itu sama ada di sekolah, pejabat mahupun di mana sahaja kita berada, carilah teman-teman yang dapat membantu mengingatkan kita bagi melakukan kebaikan, menegur kita dengan ikhlas dan penuh hikmah, apabila kita melakukan sebarang kesilapan, mahupun memberikan galakan dan motivasi jika kita dilanda musibah atau ujian.

Sidang Jumaat yang dirahmati Allah, 

Marilah sama-sama kita mencontohi keteguhan prinsip dan keimanan Sayyidina Abu Bakar As-Siddiq r.a, yang tidak pernah goyah walaupun berdepan dengan pelbagai ujian. Semoga kita diberikan kekuatan iman oleh Allah s.w.t. bagi mengharungi kehidupan yang penuh mencabar di dunia ini. Amin. 

[image: image1.jpg]



PAGE  
5

